
	మ.	
సరసీజాప్తకులావతంసుని యశస్సమ్యక్సుధాపూర మం

బరభాగంబున దిక్తటంబులను శుంభద్వృత్తితోఁ బూయ ని

ర్భరసంఘంబులు గూర్చుకూర్చకరణిన్ రాజిల్లుయుష్మన్మహా

గరభృత్సన్నిభవాల మెంచి పొగడంగా శక్యమే మారుతీ!

	మ.	
జలజాతాప్తకుమారసైన్యపటలీజాతార్భటీకోటిచేఁ

జలితం బైన సతారకాగ్రహవిరాజద్వ్యోమభాగంబు భూ

స్థలిమీఁదం బడకుండ రాఘవుఁడు సంస్థాపించు మేలైనబం

గరుకంబం బన నీదువాల మమరున్ గాఢవ్రతీ మారుతీ!

	శా.	
గూఢపదోపమానశరకోటుల రావణముఖ్యదైత్యులన్

గాఢగతిన్ వధించి తగఁ గంజహితాన్వయుమ్రోల వాసరుల్

ప్రౌఢిమ నిల్వఁబో గెలుపురాటగతిన్ భవతీయవాల మా

రూఢవియత్పథం బగుచు రూఢి వెలుంగుఁగదయ్య మారుతీ!

	శా.	
లంకావల్లభుతోడ రాముఁడు రణారంభంబుఁ గావించుచోఁ

బొంకంబొప్పఁగ నీవు వాహనమవై పొల్పారి తవ్వేళ ని

శ్శంకన్ నీదగువాల మభ్రపటలీచంచత్పటోపేతతా

ర్క్ష్యాాంకం బౌచు వెలింగె నిన్బొగడ శక్యం బేరికౌ మారుతీ!

		 ఈ పేజీలో చివరి మార్పు 22 ఏప్రిల్ 2022న 02:49కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

